
அனேகதங்காபதம்





இதனால் ஒரு பொருள் ஓரிடத்தில் மற்றொரு பொருளை
அனுமானம் செய்வதற்கு ஏதுவாகுமாயின் அது பட்சத்திலிருத்தல், சபட்சத்திலிருத்தல், விபட்சத்திலிராமை.
ஆக இம்மூன்று தன்மைகளை அவசியம் பெற்றிருக்க
வேண்டுமென்பது விளங்குகின்றது. ஓர் ஏதுவுக்கு
இத்தன்மைகளில் ஒன்றோ பலவோ இராமலிருக்குமாயின் அது போலி ஏது; ஏத்வாபாஸம். அதனால் அனுமிதி உண்டாகாது. உண்டானாலும் அது பொய் அனுமிதியாகும்.

ஓர் ஏதுவினால் ஓரிடத்தில் ஒரு சாத்தியத்தை அனுமிக்கும்போது வேறொரு வலிய பிரமாணத்தினால் அங்கு அந்தச் சாத்தியமில்லை என்பது நிச்சயிக்கப்படுமாயினும், அங்கு அந்தச் சாத்தியமில்லை என்று அனுமிப்பதற்குரிய மற்றோர் ஏது காணப்பெறுமாயினும் முதல் ஏது போலி ஏதுவேயாம்.

சபட்சங்களில் சாத்தியம், ஏது இவ்விரண்டுமிருப்பதையும், விபட்சங்களில் இவ்விரண்டுமில்லாமையையும் கண்டு, அவற்றுக்கிடையேயுள்ள வியாப்தியைக் கிரகிப்பது, இதற்குப் பிறகு மற்றோரிடத்தில் ஏதுவைக் கண்டு பராமரிசம் உண்டாகப் பெற்றுச் சாத்தியத்தை
அனுமிப்பது, ஆக இவ்விரண்டு அமிசங்கள் அனுமான
ஆராய்ச்சியில் பிரதானமாயிருக்கின்றன. இவற்றை
முறையே தொகுப்பு அனுமானம் (Induction), பகுப்பு
அனுமானம் (Deduction) என்பர்.

கே. சீ. வ.


அனுராகமாலை ஒருவகைப் பிரபந்தம். ஒருவன் தன் கனவிலே ஒருத்தியைக் கண்டு மகிழ்ந்ததைத் தன் தோழனுக்கு நனவிலே கூறுவதாக அமைப்பது.
(இ.வி. பாட்டியல்).

அனுராதபுரம் இலங்கையில் கொழும்புக்கு வடகிழக்கே 128 மைலில் அமைந்துள்ள பழமையான நகரம். பண்டைக்காலந்தொட்டுப் பதினொன்றாம் நூற்றாண்டுவரையில் சிங்கள மன்னர்களுக்குத் தலைநகராக இருந்தது; அனுராதன் என்பவனால் நிறுவப்பட்டதால் இப்பெயர் பெற்றது என்பர். இதைச் சந்திரகுப்த மௌரியன் காலத்திலிருந்தபாண்டுகாபயன் என்னும் அரசன்
முதன் முதலாகத் தலைநகராக்கிக்கொண்டான். இவன்
காலத்தில் ஒரு பெரிய நீர்த்தேக்கம் அமைக்கப்பட்டது.
அதற்கு அபயவாவி என்பது பெயர். அது இன்று
பசவக் குளம் எனப்படுகிறது. தேவானாம்பிரிய திஸ்ஸா
(கி.மு.307-267) காலத்தில் மக்களுக்குப் பயன்பட
வேண்டி மற்றுமோர் நீர்த்தேக்கம் நிறுவப்பட்டது.
இதற்குத் திசாவாவி என்பது பெயர். கௌதம புத்தர்
ஞானோதயம் பெற்றபோது அவருக்கு நிழலளித்த
போதிமரத்தின் கிளையொன்று இங்குக் கொண்டுவந்து
நடப்பட்டது. இம் மரத்தைக் கண்டு வணங்கப் பல
நாடுகளிலிருந்தும் பௌத்தர்கள் வருவதுண்டு. துட்டகாமணி (கி.மு.161-137) மன்னன் கட்டிய 300 அடி
உயரமுள்ள மகாத்தூபியின் அடிவாரத்தின் விட்டம்
298 அடி நீளமிருந்தது. இப்பொழுது அத்தூபி
மிகவும் சிதைந்து கிடக்கிறது. பௌத்த பிக்குக்கள்
தங்குவதற்காக ஒன்பது மாடிகள் கொண்ட பெரிய
கட்டடம் ஒன்று இம்மன்னனாற் கட்டப்பட்டது. இக்கட்டடம் மரத்தாற் கட்டப்பட்டுத் தங்க முலாம் பூசிய செப்பேடு வேயப்பட்டிருந்தது. ஆயிரத்துநூறு கல் தூண்கள் கொண்ட ஒரு மண்டபம் மட்டுந்தான் இக் கட்டடம் இருந்த இடத்தில் இப்பொழுது காணப்படுகிறது. வட்டகாமணி அபயன் (சு. கி.மு. 104-77) நிறுவிய அபயகிரித்தூபி, மகாத்தூபியைக் காட்டிலும் மிகவும் பெரியது. இம் மன்னன் தட்சிணத்தூபி
என்னும் வேறொரு தூபியையும் கட்டினான். மகா சேனன் (274-301) நிறுவிய ஜேதவனம் என்னும் தூபி அனுராதபுரத்திலுள்ள பழங் கட்டடங்கள் யாவற்றுள்ளும் மிகச் சிறந்தது. இது ஆதியில் 400 அடி உயரம் இருந்ததாகச் சொல்லப்படுகிறது. ஆயினும் இப்போது அதன் சிதைந்த நிலையில் 23 அடி. உயரமேயுள்ளது. மகாசேனன் காலத்திற்குப்பின் வந்த மன்னர்கள் பெருங் கட்டடங்கள் கட்டுவதில் ஈடுபடவில்லை. 5-8 நூற்றாண்டுகளில் செய்யப்பட்ட புத்தர் படிவங்கள், சந்திரவட்டக் கற்கள், துவார பாலகர் படிவங்கள் முதலியன உருவிற் சிறியவையாயினும் அழகிற் சிறந்தவையாகவே இருக்கின்றன.

சமயத் தொடர்பற்ற கட்டடச் சிற்பம் அனுராதபுரத்தில் அதிகமாக இல்லை. உள்நகரத்தில் பழைய
அரண்மனையின் எஞ்சிய பாகங்கள் சில தென்படுகின்றன. இலங்கையிலன்றி வேறு இடங்களில் காணக்கிடைக்காத 'தியானக் கூடங்கள் ' என்னும் கட்டடங்களின் சிதைவுற்ற பாகங்களையும் காணலாம். இவற்றை அரண்மனைகளென்று தவறாகக் கூறுவர். இராசராசசோழன் இலங்கைமீது படையெடுத்த காலத்தில் இந்நகரம் பெருமையிழந்தது. சோழ மன்னர்களுடைய
பிரதிநிதிகள் தலைநகரைப் பொலன்னருவாவிற்கு
மாற்றிவிட்டார்கள். பிறகு வந்த சிங்கள அரசர்களும்
பொலன்னருவாவையே தலைநகராகக் கொண்டனர்.
பதின்மூன்றாம் நூற்றாண்டிற்குப் பின் அனுராதபுரம்
இருந்த இடம் காடாகிவிட்டது. 19ஆம் நூற்றாண்டின்
பிற்பகுதியில் இக்காடு அழிக்கப்பட்டு, அனுராதபுரத்தின் பழைய பெருமைகள் ஆராயப்பட்டன. அந்நகர் முன்பிருந்த இடத்தில் புதியதொரு நகரை நிருமாணிக்கப் பிற்காலத்திற் செய்யப்பட்ட முயற்சிகளால் பழைய கட்டடங்கள் பல, அடையாளம் காண இயலாதபடி அழிந்துவிட்டன. ஆயினும்
தொல்பொருள் ஆராய்ச்சியின் பயனாகப் பல கலைச்
செல்வங்கள் திரும்பவும் இப்போது கிடைத்துள்ளன.

எஸ். ப.


அனுன்சியா (Annunzio 1863-1938) சிறந்த இத்தாலியக் கவிஞரும், நாவலாசிரியரும். போர் வீரருமாவர். அவர் பள்ளியில் படிக்கும்போதே தாம் எழுதிய பாடல்களைத் தொகுத்து வெளியிட்டார். அதைத்
தொடர்ந்து வெளியிட்ட பியாசீர் என்னும் நாவல்
மக்களிடம் பெருமதிப்புப் பெறலாயிற்று. அவர் 1893-ல்
வெளியிட்ட பாடல்களே அவருடைய பாடல்களுள்
மிகச் சிறந்தன. இதே காலத்தில் நாடகங்களும் இயற்றி
வந்தார். இவை சிறந்தனவாக இருப்பினும் உயர்ந்த
சோக நாடகங்கள் என்று கூறுவதற்கில்லை. முதல்
உலக யுத்தம் எழுந்தபோது அவர் செய்த சொற்பொழிவுகள் மக்களிடை நாட்டுப்பற்றைப் பெருக்கெடுத்தோடுமாறு செய்தன. அதுவரை சுகபோகங்களில் மூழ்கி நின்ற கவிஞர் போரின்போது சேனையில் சேர்ந்து, இறுதியில் விமானியாகி வியத்தகு சேவை செய்தார். அப்போது ஒரு கண் இழந்தார். அவருடைய போர்ப்பாடல்கள் மிகுந்த அழகு வாய்ந்தன என்பர். 1924-ல் அவர் 'இளவரசர்' பட்டம் பெற்றார். பாசிச இயக்கத்தை ஆதரித்தார்.

அனேகதங்காபதம் வடநாட்டிலுள்ள சிவஸ்தலங்களில் ஒன்று. இங்குக் கெளரி தவம் செய்ததாக ஐதீகம். இதற்குக் கௌரிகுண்டம் என்றும் பெயருண்டு. இங்குச் சூரியனும் சந்திரனும் சிவபெருமானை வழிபட்டனர். சுவாமி அருண்மன்னேசுரர்;


அம்மை மனோன்மணி. திருஞானசம்பந்தர் பாடல் பெற்றது. 

"https://ta.wikisource.org/w/index.php?title=பக்கம்:கலைக்களஞ்சியம்_1.pdf/324&oldid=1455582" இலிருந்து மீள்விக்கப்பட்டது

		 இப்பக்கம் கடைசியாக 14 அக்டோபர் 2022, 11:20 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

வரையறுக்கப்பட்ட உள்ளடக்க அகலத்தை மாற்று







